Ysbïwyr 1
[Cofiwch addasu’r eirfa a’r dafodiaith i siwtio’ch ardal. 

Ceir gweddill yr hanes yn y sgets Ysbïwyr 2]

Cefndir Beiblaidd: Numeri 13, 14
Cymeriadau: 
Un wedi ei wisgo mewn du i gyd, gyda mwgwd 

os yn bosib. (00Caleb – double 0 Caleb)

Un hefo cap pig milwr ar ei ben, yn gafael mewn ffon ac yn pwyntio at fap dychmygol wrth siarad. (Moses = M – fel yn y ffilmiau James Bond)
(Mae OOCaleb yn cymryd ei waith o ddifri. Mae’n sefyll yn syth fel milwr drwy’r amser, ac yn siarad mewn llais uchel, cadarn wrth ymateb i M.)

00Caleb:
Moses, mae’n anrhydedd i gael fy newis i fod yn rhan o’r tîm sy’n mynd i wlad Canaan.
M:
Galwch fi’n M! OOCaleb – dw i’n falch o weld eich brwdfrydedd! Dydi’r dasg ddim yn un hawdd. Fe fydd anawsterau ar y ffordd. Fe fydd y gelyn yn aros amdanoch chi. Bydd angen cymryd pob gofal.
00Caleb:
 Iawn Syr! (Saliwtio)
M: 
Dyma’r dasg: Ewch i fyny i’r tir uchel, ac edrychwch i weld sut wlad sydd yno. Dyn ni eisiau gwybod os ydy hi’n wlad gref neu wan; os oes na lawer o bobl yn byw yno neu dim ond ychydig.

OOCaleb:
Iawn Syr! (Saliwtio)  Cref neu Wan, syr! Llawer o bobl neu ‘chydig, syr!

M:
Hefyd, dyn ni eisiau gwybod os ydy eu trefi yn gadarn neu os ydyn nhw’n mynd i fod yn hawdd i’w concro. Dyn ni eisiau gwybod os ydy’r wlad yn ffrwythlon neu’n llwm. Dyn ni eisiau gwybod os bydd y wlad yn lle da i ni fyw ynddi – oes yna goed yn tyfu yno? Oes yna ffrwythau ar y coed? Ydy’r gwinllannoedd yn gyfoethog o rawnwin bendigedig...

OOCaleb:  
 Trefi cadarn neu wan, syr! Ffrwythlon neu lwm syr! Coed, ffrwythau, grawnwin ... syr!

M: 
Mae Duw wedi dweud fod un ar ddeg o ddynion eraill i ddod hefo ti i ysbïo yng ngwlad Canaan. Cadw olwg arbennig ar Josua fab Nun, dw i’n meddwl yr eith o’n bell.

OOCaleb:
Josua fab Nun, mynd yn bell ... syr! (Saliwtio)

M: 
Dw i’n disgwyl adroddiad yn ôl ’mhen 40 diwrnod.

OOCaleb: 
Adroddiad mewn 40 diwrnod ... syr!

M:
Dyna’r cyfan. Dismissed  OOCaleb.

OOCaleb: 
Diolch syr! (Martsio allan yn smart)

(Exit Moses)

